
XVIII.





ALAT BOEAT MENAMBAL.




	Kapan itoe Tao jang besar soedah tida digoenaken, orang lantes kamoekaken pri kamoerahan hati dan pegang kawadjiban bener pada tetangganja.
	Kapan priboedi dan katjerdikan dihormati orang, doenia lantes penoeh dengen kalakoean palsoe dan poera-poera.
	Kapan tali persanakan soedah terpoetoes di sana-sini, baroelah soeal kabaktian dan katjintaän antara anak dan orang toeanja moelai moentjoel.
	Kapan satoe negri soedah mendjadi kaloet, timboel hoeroe-hara dan pembrontakan, baroelah berbangkit orang-orang jang seboet dirinja patriot (penjinta negri).


⁂




Dari boenjinja fatsal di atas orang bisa mendoega, di taon kapan Tao Teh King telah ditoelis, sebab disitoe Lao Tze ada bitjaraken apa jang ia soedah perna roendingin bersama Khong Tjoe. Pertemoean antara ini doea Nabi Besar soedah terdjadi koetika Khong Tjoe beroesia 34 taon, jaitoe di taon 517 sablonnja Kristus.


Dalem pembitjaraännja dengen itoe Goeroe Toea katanja Khong Tjoe telah kamoekaken soeal kawadjiban pada tetangga, jaitoe atoeran moraal aken berlakoe moerah, djoedjoer, pegang peradaban, berbakti dan sabaginja lagi, jang

